
Тикшерү эшенең темасы. Авылым чишмәләре.
Эшнең максаты. Авылдагы чишмәләрне барлау, аларның аталу тарихын өйрәнү.
Бурычлар:  
– укучыларның үз фикерләрен матур итеп сөйли, дәлилли белү күнекмәләрен, иҗади эшләү сәләтен үстерү;
– чишмәләр турында күбрәк белү, авылыбыздагы чишмәләрнең килеп чыгышы турында төрле чыганаклардан файдаланып, мөмкин кадәр күбрәк материал туплау һәм өйрәнү;
– чишмәләргә бәйле йолаларны, гореф-гадәтләрне ачыклау; 
– төбәгебез тарихын өйрәнүгә кызыксыну уяту;

– туган җиребезгә, табигатебезгә, чишмәләребезгә карата игътибарлылык һәм сакчыл караш тәрбияләү.
Тикшерү объекты. Авылыбыз чишмәләре.
Тикшерү методлары. Эвристик ысул – эзләнү, тикшеренү һәм нәтиҗә чыгару.

Алымнар: топонимика буенча булган фәнни әдәбият белән танышу, китапханәдәге материаллар белән эшләргә өйрәнү; авылыбызның өлкән кешеләреннән атамалар тарихын сөйләтү, язмаларны редакцияләү; географик объектларны фотога төшерү, булганнарын барлау.
Кереш

Проект эшебезнең темасы «Авылым чишмәләре» дип атала. Ни өчен бу теманы сайладык соң? Нәрсә соң ул чишмә? Кешеләргә чишмәләр кирәкме? Ни өчен? Авылда нинди чишмәләр бар? Аларның аталу тарихы нәрсә турында сөйли? Татар халкында чишмәләргә бәйле нинди гореф-гадәтләр бар? Шушы сорауларга җавап табу максатыннан без әлеге эзләнү эше белән шөгыльләндек.
Без авылыбызның өлкән буын кешеләре белән очраштык, алар сөйләгәннәрне язып алдык. Тикшеренү эшендә китапханәдәге төрле чыганакларны, Интернет материалларын файдаландык.
Су чыганакларының әһәмияте
Дөньяда, тормышта иң кирәкле әйберләрнең берсе – су. Су – яшәү чыганагы. Җир йөзендә су булмаса, тереклек бөтенләй булмас  иде. Моның шулай икәнен татар халык табышмаклары да дәлилли:

Исе юк,төсе юк,

Аннан башка тормыш юк.

Булмаган җире сирәк,

Үзе һәрвакыт кирәк.

«Елгам минем – аллам минем», «Елгаларым – тормыш тоткаларым» дигән мәкальләр халкыбызның елга-инешләрне, чишмәләрне зурлап олылавын күрсәтә. Шуны истә тотып булса кирәк, борынгы бабаларыбыз элек-электән авылларны урман белән капланган зур елга, күл, чишмә буйларына, җире уңдырышлы булган урыннарга салган. Халыкның ихтыяҗын су чыганаклары, урман кебек табигый байлыклар үтәгән. Халык көнкүреше табигать белән нык үрелеп барганга, туган ягыбызның су чыганаклары халык хуҗалыгында киң файдаланылган.

Нәрсә ул чишмә?
Җир астыннан агып, бәреп чыга торган су чишмә дип атала. Чишмәләр – кечкенә генә булсалар да, табигатькә җан кертүчеләр. Күл, инеш, диңгез һәм океаннар да чишмәләрдән башлана. Исәбе-хисабы булмаган чишмәләр, инеш һәм елга сулары бергә кушылып, зур диңгезләргә әйләнә. Чишмәләргә карата кулланылган «Башы – тауда, аягы – диңгездә» дигән табышмак аларның җитез, йөгерек булуын сурәтли. 
Челтер-челтер ага чишмә,

Һич тә туймалы түгел.

Ә сулары шундый йомшак –
Эчеп туймалы түгел!

               Р.Миңнуллин
III. Төп өлеш
Авылым чишмәләре
Чишмәләр! Кайда гына юк та, кайда гына очрамый алар. Тау асларыннан, үзәнсу җирләрдән өскә бәреп чыгалар да, үсемлекләр дөньясын, җирдәге тереклекне назга төрергә, алҗыган тәнеңә сихәт, көч бирергә теләгәндәй, һәркайсы үз көе, үз моңы белән туктауны белми ага бирәләр.

Халык чишмәләрне тәменә, кайда урнашуына карап бәяләгән, аларны укымышлы, булдыклы кешеләрнең исемнәре белән атап йөрткән, мактанычы итеп санаган, горурланган. Чишмәләр җырларда җырланганча, изгелеккә, яхшылыкка табыну, яшьләрнең очрашу-танышу, вәгъдәләр бирешү урыны, сафлык, пакълек чыганагы булып хезмәт иткән. Чишмә суы әле хәзер дә авылның иң кадерле сыйларыннан санала. Кунак-мазар килсә яки берәрсе ерак юлдан кайтса, хатын-кызлар иң башта чишмә суыннан кайнатылган чәй эчертәләр. «Суыбыз тәмле безнең!» – дип, чын күңелдән горурланып, кунакны якты йөзләре, тәмле сүзләре, хуш исле чәйләре белән сыйлыйлар.
Көмештәй саф сулы, тәннәргә һәм җаннарга сихәт бирүче чишмәләр безнең туган авылыбызда да күп. Һәр чишмәнең үз тарихы, үз моңы, үз агышы, үз юлы бар. Беришләре шаулап ага, тавышы еракларга ишетелә, икенчеләре тыйнак кына ага, челтерәве яннарына килгәч кенә ишетелә, өченчеләре җир куеныннан кайнап, ургылып чыга.
Чишмәләр иле син, Туган як!
Еракка китмәгез су сорап.
Бу җирдә таулардан көй алып,
Чишмәләр яшиләр чылтырап.
                                        (Ә.Исхаков)
Авылыбыздагы Әпек  чишмәсен көчле агымлы һәм мул сулы булганы өчен авыл чишмәләренең «патшасы» дип тә йөртәләр. Элек авылда марилар һәм татарлар яшәгән. Татарлар мариларның исемнәрен үзләренә яраклаштырып әйткәннәр. Әпек сүзе дә шуннан килеп чыккан. Әпек хуҗалыгының бакча башындагы чишмәне аның исеме белән атап йөртә башлаганнар. Әпек чишмәне карап, чистартып торган. Хатын-кызлар чишмәгә су алырга, кер чайкарга йөргән. Хәзер инде суны йортларда кранны гына борып агызабыз. Шулай булса да, кешеләр чәйгә суны чишмәдән алып кайта. Кыш көне дә чишмәгә сукмак өзелми. Чишмә суы тәнгә сихәт, җанга рәхәтлек бирә. Авылыбызның сабан туе да шушы чишмә буенда үтә.  Кешеләр сусауларын салкын чишмә суы белән баса. 
Язын без чишмә тирәсен корыган үләннәрдән чистартабыз, агачлар утыртабыз. Эшебез беткәч, чишмә буенда күңелле итеп ял итәбез. 
Туган якның изге чишмәләре,
Туган якның татлы сулары,
Тәнгә сихәт, җанга дәва бирә –
Татып кына кара, нибары!
                         (Г.Гарипова)
Авылыбыздагы Мулла чишмәсе суын эчеп, күпләр сусауларын баса. Аның суын якын-тирә авыллардан да килеп алалар. Элек бу чишмәдән Исмәгыйль мулла гаиләсе су алган, аны чистартып, карап торган. Чишмәнең исеме дә шул чордан калган. «Чишмәнең суы йомшак, юшкыны юк, чәйгә бик тәмле», – дип мактыйлар. Авылыбызның бер урамы йортларына су шушы чишмәдән килә. Җәен яшьләр чишмә буендагы болынлыкта футбол, волейбол уйный. Билгеле инде, сусауларын чишмә суы белән басалар.
Ә авыл башындагы Салкын чишмә болында җиләк җыючыларның сусауларын баса. Тешләрне камаштырырлык салкын сулы булганга, аны шулай дип атаганнар. 
Яр астында түгел, агып ята болын уртасында

Бик сусаган чагың булса әгәр, әйдә, тукта шунда.

Чүмеч-мазар нигә... кушучлап эч, тезлән дә кырына,

Салмак, йомшак җилләр чәчләреңнән, сыйпар акрын гына.

Мактанырга һичбер исәбем юк, арттыра бу димә:

Болын чишмәсенең суыннан да җиләк исе килә.
Җанбай чишмәсенең тарихы ераклардан башлана. Элек авылыбызда Җанбай исемле мари гаиләсе яшәгән. Аның хуҗалыгы, җир кишәрлекләре булган, һәм алар шушы чишмәдән су ташыган. Чишмә суы хәзерге кебек бер чәйнек чәй кайнатыр өчен генә түгел, ә бөтен хуҗалыкны алып бару өчен кирәк булган. Марилар инде күптән авылыбызда яшәмәсәләр дә, Җанбай тау башы, Җанбай полосасы, Җанбай чишмәсе дигән атамалар әле дә  кулланылышта. Хәзер инде бу чишмәне башка кешеләр карап тора. Матур итеп ял итү урыны ясап куйганнар, әйләнә-тирәсен койма белән әйләндереп алганнар. Улагын алыштырып, яңартып торалар, чишмәдән су алып менәргә уңайлы булсын дип, текә тауга баскычлар ясалган. Чит җирләргә киткән авылдашлар, туган авылларына кайткач, шушы чишмә янына килә, яшьлекләрен сагынып искә ала. Мондагы сандугач сайрауларын тыңлап, салкын чишмә суын эчеп, табигать белән хозурланалар. 
Тау астында җырлап чишмә ага,
Камышлыкка кереп югала.
Татлы суы, дәртле җыры белән
Гөлчәчәкле җирне сугара.
Җир яшәрә аның суын эчеп,
Ак каеннар яфрак яралар.
Таң алдыннан аның җырларыннан
Сандугачлар канатланалар.
Муса Җәлил язган бу шигъри юллар  безнең чишмәбезгә дә туры килә.
Чишмәләр белән бәйле күркәм йолалар 
Чишмәләр турында бик күп шигырьләр, җырлар, әдәби әсәрләр иҗат ителгән. Халык элек-электән чишмәләргә табынган. Чишмәләргә бәйле йолаларны сакларга тырышкан. Кайбер йолалар бүгенге көндә дә башкарыла. Әйтик, тормыш юлына аяк басучы яшьләр, гаиләләре нык булсын өчен, тормыш чыганагы булган чишмә янына киләләр, аңа баш ияләр, салкын суын авыз итәләр. Чишмә янын ямьләндереп агачлар утырталар.

Элек яшь кәләшләр килен булып төшкән көнне, иңнәренә көянтә-чиләк асып, чишмәгә суга барган. Йола буенча авылның берәр мөхтәрәм кешесе су юлы күрсәтүче булган. Чишмә янында җыр-биюле уен-көлке оештырганнар. Суын түкмичә алып кайтып җиткерүче кәләш яхшы тормыш иптәше, уңган килен булып саналган. Чишмә суында чайкалган керләр дә чиста булып кипкәннәр. Көзен оештырылган каз өмәләрендә казларны чишмәгә алып барып юганнар, сукмакка киләсе елга да казлар күп булсын дип, каз мамыгы  чәчкәннәр.
Егет-кызлар чишмә янында кичке уеннар оештырган, сусауларын чишмә суы белән баскан. Чишмәләр бик күп гашыйкларның серләрен саклаган, алар янында корылган матур хыяллар тормышка ашкан. Ә авыру кешеләр, туган ягы чишмәсенең суын эчеп, савыгуга өметләнгән. 
Озак яңгыр яумаган җәйге коры көннәрдә авылның мөхтәрәм ак әбиләре Аллаһы Тәгаләдән яңгыр сорарга чишмә буена бара торган булганнар. Бу йола җомга көнгә туры китерелеп эшләнгән. Ак әбиләрнең Ходайга ялваруы могҗиза тудырган: бөтен дөньяны суга туендырып, яңгырлар яуган. Менә нинди сихри көчкә ия икән чишмәләребез!
Йомгаклау. Чишмәләргә юл өзелмәсен
Проект эшен башкарганнан соң: «Безгә чишмәләр бик кирәк», дигән нәтиҗәгә килдек. 
Җир күкрәгеннән кайнап чыккан саф сулы чишмәләр –табигатебез байлыгы, Җир-анабызның безгә биргән сые. Чишмәләр – авылларыбызның  матур бизәге, күрке. Чишмә сулары саекмасын, аларның кибеп-коруларына юл куймыйк. Табигатебезнең зәңгәр күзләрен саклау – һәркайсыбызның изге бурычы.
Җырла, чишмәм, гасырларга җитсен

Челтерәүләреңнең аһәңе.

Яшь буын да белсен тәмен суның,

Һәрбер кеше белсен бәһаңне!

Сакласыннар күз карасы кебек,

Телмәсеннәр җирнең бәгырен.

Саклыйк җирне, саклыйк табигатьне,

Белик  дуслар, чишмә кадерен!

